
Avropa İttifaqı – Cənubi Qafqaz münasibətləri region ölkələrinin  
dayanıqlı inkişafına   xidmət edən çoxşaxəli  dərin əlaqələrin ilbəil 
genişlənməsinə hesablanmışdır.

Avropa Birliyinin Cənub-Şərqi qonşuluq  siyasəti  çərçivəsində 
region ölkələri ilə əməkdaşlığı yeni sahələrdə də  inkişaf etdirməsi 
qurumun  növbəti vəzifələrindən biridir. Azərbaycanla hər il daha 
da genişlənən  və möhkəmlənən münasibətlər  Aİ-nin Cənubi Qaf-
qaz regionunda möhkəmlənməsinə xidmət edir. Avropa Birliyi 
üçün Azərbaycan Cənubi Qafqaz regionunun açar ölkəsi və Avropa 
qitəsinin  enerji təhlükəsizliyində böyük rol oynayan dövlətdir. 

Azərbaycan Avropa İttifaqının enerji təhlükəsizliyində mühüm 
rol oynamaqdan əlavə, həm də modern müsəlman ölkəsi kimi tole-
rant, multikultural və dünyəvi sekulyar cəmiyyətə malik sabit və eti-
barlı tərəfdaşıdır.  Aİ ilə Azərbaycan arasında münasibətlərin  məhz bu 
aspekti, dünyanın maddi-mənəvi resurslarla bol olan, İslam ölkələri 
ilə münasibətlərin formalaşmasında həlledici rol oynayıb. Yuxarıda 
sadaladığımız bir neçə strateji xətt üzrə Avropa İttifaqı Azərbaycanla 
əməkdaşlığın mövcud və yeni mexanizmlər çərçivəsində inkişafında 
maraqlıdır. 

Avropa Birliyinin Cənubi Qafqazdakı regional konfliktlərin 
həllində birbaşa təsir mexanizmi olmasa da, uzun illər müşahidəçi 
və nizamlayıcı missiya çərçivəsində səylər göstərib. Məsələn, re-
gionun təhlükəsizliyinin vacib elementi olaraq, Qarabağ konflikti-
nin  mövcud olduğu 30 ilə yaxın  müddətdə Aİ ATƏT-in Minsk 
Qrupunun səylərini dəstəkləmişdi. Lakin ATƏT-in Minsk Qrupu-
nun nəticəsiz fəaliyyəti  maraqlı tərəflərin regiona təsir imkanları-
nı azaltdı.  Minsk Qrupunun nizamlayıcı deyil,  seyrçi statusu onu 
dəstəkləyən tərəflərin maraqlarını zərbə altına qoydu. 

Nəticədə, ittifaq uzun müddət ərzində Cənubi Qafqazda qazan-
dığı üstünlükləri əldən vermiş oldu. Qarabağ münaqişəsinin həlli  
Aİ-nin  Cənub–Şərq sərhədlərində bir çox parametrlər üzrə iqtisa-
di və təhlükəsizlik məsələlərinə yenidən baxmaq  ehtiyacı yaratdı. 
İqtisadi və təhlükəsizlik, enerji, nəqliyyat və tranzit məsələlərini 
əhatə edən yeni konsepsiyalar hər üç ölkənin iqtisadi, coğrafi, lo-
gistik imkanlarının nəzərə alınması ilə nəticələndi.  

Sülh haqqında danışırıqsa, Aİ üzvü Fransanın Cənubi Qafqazda 
ən böyük ticari tərəfdaşı, Aİ  enerji təhlükəsizliyində mühüm rol oy-
nayan Azərbaycanın BMT tərəfindən tanınan ərazi bütövlüyünün, 
BMT Təhlükəsizlik Şurası qətnamələri çərçivəsində bərpasında 
sərgilədiyi qərəzli mövqe siyasi və hüquqi baxımdan anlaşılmaz, 
iqtisadi baxımdan yanlış, ikitərəfli münasibətlərin tarixi və gələcəyi 
baxımından isə məyusedicidir. 

Əlbəttə, biz Fransanın  belə yanaşmasını daha çox iqtisadi ma-
raqlar və ölkə daxilindəki lobbi və diaspor, casus şəbəkələri və on-
ların siyasi-ictimai proseslərə təsiri ilə izah edə bilərik, amma bu, 
bizim üçün nəyisə dəyişmir.

Cənubi Qafqaz regionunda böyük siyasi, iqtisadi dəyişikliklər 
baş verməkdədir və bu dəyişikliklərin aparıcı qüvvəsi Azərbaycandır. 

Ölkəmizin hədəfə alınması Azərbaycanın Qarabağ 
müharibəsindəki qələbəsindən sonra  onun güclənməsinin, Avro-
pa Birliyi ilə münasibətlərinin dərinləşməsinin qarşısını almaq 
məqsədi güdür. Fransanın  Azərbaycana qarşı qərəzli mövqeyi 
və hücumları, Avropa İttifaqı ilə Azərbaycanın münasibətlərinə 
təsirsiz ötüşmür.

Avropa İttifaqı Cənubi Qafqaz regionunda baş verən  böyük si-
yasi, iqtisadi dəyişikliklərdə iştirak etməlidir, həmin  dəyişikliklərin 
aparıcı qüvvəsi olan Azərbaycanla münasibətlərini strateji 
tərəfdaşlıq ruhuna uyğun qurmalıdır. 

Avropa İttifaqının Cənubi Qafqazla bağlı 
mövqeyi məlumdur. Bəs Ermənistan?..

Azərbaycan Cənubi Qafqaz regionunda, nəhayət ki, 
sülh, əmin-amanlıq, əməkdaşlıq yaradılması üçün 
əlindən gələni edir. Artıq Ermənistanla münaqişə də 

həllini tapıb. Bu problemi Azərbaycan 2020-ci ilin payızında 
sərhədlərin delimitasiyası və demarkasiyası da daxil olmaqla, 
44 günlük müharibə zamanı hərbi-siyasi yolla aradan 
qaldırıb. Odur ki, bu gün Cənubi Qafqazda Ermənistan–
Azərbaycan münaqişəsi adlı bir problem mövcud deyil. Bu 
barədə Azərbaycan Prezidenti, müzəffər Ali Baş Komandan 
İlham Əliyev də dəfələrlə bəyan edib. Münaqişə artıq tarixdə 
qalıb. Ona görə də hazırda masada Ermənistanla Azərbaycan 
arasında sülh müqaviləsinin imzalanması istiqamətində işlər 
gedir.

Sülh yaradılması məsələsində 
ilk addımlar kimi, Azərbaycan, 
Ermənistan və Rusiya liderləri 
arasında keçirilən görüşləri xüsu-
si qeyd etmək lazımdır. 2020-ci il 
noyabrın 9-dan 10-na keçən gecə 
Ermənistan kapitulyasiya aktı-
na imza atdı və məlum üçtərəfli 
Bəyanat qəbul olundu. Bundan son-
ra 10 noyabr 2020-ci il Bəyanatının 
və 11 yanvar 2021-ci ildə qəbul 
olunmuş ikinci sənədin icrası-
na başlanıldı. Azərbaycan ötən 
müddət ərzində öz üzərinə düşən 
öhdəlikləri dönmədən yerinə ye-
tirmiş olsa da, Ermənistan hələ 10 
noyabr Bəyanatının bir sıra vacib 
bəndlərinə əməl etməyib. Ən pisi 
budur ki, bu ölkə bütün mümkün 
vasitələrlə öz öhdəliklərindən boyun 
qaçırmağa, onları icra etməməyə 
çalışır.

İndi əsas məsələ üçtərəfli 
Bəyanatın yerinə yetirilməsi və 
son nəticədə, sülh müqaviləsinin 
imzalanmasıdır. Bunu Azərbaycan 
Prezidenti İlham Əliyev, demək olar 
ki, bütün beynəlxalq tədbirlərdəki 
görüşlərində, çıxışlarında bəyan 
edir. Doğrudur, Rusiya hələ bu 
məsələdə özünün vasitəçilik 
səylərini davam etdirməkdədir. 
Amma artıq xeyli müddətdir ki, 
Avropa İttifaqı da Cənubi Qafqaz-
da davamlı sülh yaradılmasında, 
Ermənistanın məlum iki bəyanatı 
birmənalı şəkildə icra etməsində 
maraqlı olduğunu ortaya qoyur. 
Bu məqsədlə məhz Aİ rəsmilərinin 
təşəbbüsü ilə Ermənistan və 
Azərbaycan liderləri arasında dörd 
görüş keçirilib.

Bu il iyulun 4-də Avropa İttifa-
qı Şurasının Prezidenti Şarl Mi-
şel Azərbaycan Prezidenti İlham 
Əliyevə zəng edərkən yenə də 
Cənubi Qafqazda sabitlik, sülh və 
təhlükəsizliyin təmin olunması-
nın Avropa İttifaqı üçün vacibliyini 

vurğulayıb. O, Avropa İttifaqının 
Ermənistan və Azərbaycan arasın-
da münasibətlərin normallaşdırıl-
ması, sülh müqaviləsinin imzalan-
ması, sərhədlərin delimitasiyası və 
nəqliyyat-kommunikasiya xətlərinin 
açılması istiqamətində səylərini da-
vam etdirəcəyini bildirib.

Prezident İlham Əliyev isə Avro-
pa İttifaqı Şurasının rəhbəri Şarl Mi-
şelin təşəbbüsü və iştirakı ilə keçiril-
miş üçtərəfli görüşləri, bu çərçivədə 
əldə olunmuş razılaşmaları yada 
salaraq, ölkəmizin Ermənistanla 
münasibətlərin normallaşdırılması, 
sülh müqaviləsinin imzalanması, 
sərhədlərin delimitasiyası və demar-
kasiyası, nəqliyyat-kommunikasiya 
xətlərinin açılması istiqamətində 
danışıqların real nəticələrə gətirib 
çıxaracağına ümidvar olduğunu 
ifadə edib.

Xatırlatmaq yerinə düşərdi ki, 
bu il aprelin 6-da Avropa İttifaqı 
Şurasının Prezidenti Şarl Mişelin 
təşəbbüsü ilə Brüsseldə Prezident 
İlham Əliyev və baş nazir Nikol Pa-
şinyan arasında görüş keçirilmiş 
və müsbət nəticələr əldə olundu-
ğu barədə məlumatlar yayılmışdı. 
Şarl Mişel bildirmişdi ki, çox gözəl 
və səmərəli görüş keçirilib. Onun 
sözlərinə görə, Cənubi Qafqazda 
sabitlik, təhlükəsizlik və inkişaf Av-
ropa İttifaqı üçün olduqca mühüm-
dür: “Ona görə də biz bütün müsbət 
səyləri, etimadyaratma tədbirlərini 
dəstəkləməklə məşğuluq və bu 
gecə böyük bir irəliləyişə nail olduq. 
Bu isə o deməkdir ki, biz hamımız 
birlikdə sülh danışıqları üçün kon
kret prosesə başlamağa, mümkün 
sülh sazişini hazırlamağa və bu 
saziş üçün bütün zəruri elementləri 
həll etməyə qərar vermişik. Biz, 
həmçinin həssas məsələ olan de-
limitasiya ilə bağlı işçi qrupu, birgə 
komissiya ilə bağlı razılığa gəldik”.

Təbii ki, Avropa strukturların-

dan “böyük bir irəliləyiş” barədə 
xəbər eşitmək çox xoş idi. Birinci 
dəfə idi ki, Avropa İttifaqı tərəflər 
arasında sülh yaradılması işinə 
ciddi töhfələr verməyə başlayırdı. 
Şübhəsiz ki, cənab Mişelin bütün 
təşəbbüsləri regionda sülh yaradıl-
masına, ölkələr arasında qarşılıqlı 
əməkdaşlığın qurulmasına dəstək 
məqsədi daşıyır. Amma Ermənistan 
münaqişə dövründə problemin sülh 
yolu ilə həllindən imtina etməklə or-
dusunu və munlərlə canlı qüvvəsini 
güdaza verdiyi kimi, postmünaqişə 
dövründə də bütün bu faydalı 
təkliflərdən yararlanmağa can at-
mır. 

Sülh yaradılması istiqamətində 
Avropa İttifaqının təşəbbüsü ilə ok
tyabrın 6-da Praqada Azərbaycan 
Prezidenti İlham Əliyevin Fransa 
Prezidenti Emmanuel Makron, Avro-
pa İttifaqı Şurasının Prezidenti Şarl 
Mişel və Ermənistan Respublikası-
nın baş naziri Nikol Paşinyanla bir 

gündə iki görüşü oldu. Bununla bağ-
lı həmin gün Praqada Azərbaycan 
televiziya kanallarına müsahibə 
verən Prezident İlham Əliyev bil-
dirdi: “Ümid edirəm ki, biz sülhə 
yavaş-yavaş yaxınlaşırıq və Şarl 
Mişelin də bu sahədəki fəaliyyətini 
mən yüksək qiymətləndirirəm. Çün-
ki bildiyiniz kimi, Brüsseldə bir neçə 
dəfə üçtərəfli görüş keçirilmişdir və 
hər dəfə biz sülhə daha da yaxınla-
şırıq. Bu dördtərəfli görüş Şarl Mişel 
və Emmanuel Makron tərəfindən 
təşkil edilmişdir və bu görüş zamanı 
da önəmli məsələlər müzakirə olu-
nub. Hesab edirəm ki, bu görüşün 
də sülh müqaviləsinə çatmaq üçün 
önəmi olacaq”.

Bu istiqamətdə işlər davam et-
dirilir. Dövlət liderləri ilə yanaşı, 
Azərbaycan və Ermənistanın xarici 
işlər nazirləri arasında da görüşlər 
keçirilir. Prezident xatırladır ki, artıq 
XİN başçıları arasında ilk görüş ke-
çirilib: “Bizim fikrimizcə, bunun ardı 

kəsilməməlidir. Tezliklə nazirlər ikin-
ci dəfə görüşməlidirlər və biz təklif 
etdik ki, ondan sonra hər iki ölkənin 
işçi qrupları da bir araya gəlsinlər, 
bəlkə də bir görüş kimi yox, bir neçə 
gün ərzində sülh müqaviləsinin 
mətninin hazırlanması ilə məşğul 
olsunlar. Yəni, bizim niyyətimiz bun-
dan ibarətdir. Hesab edirəm Pra-
qa görüşləri bir məqsədi güdür ki, 
tezliklə Ermənistanla Azərbaycan 
arasında sülh müqaviləsi imzalan-
sın”.

Dövlət başçımız oktyabrın 
13-də Astanada Asiyada Qarşılıqlı 
Fəaliyyət və Etimad Tədbirləri üzrə 
Müşavirənin (AQEM) 6-cı Zirvə 
toplantısının plenar iclasında çı-
xışı zamanı da Ermənistanın sülh 
prosesini pozmaq üçün törətdiyi 
təxribatlardan, əraziləri minalar-
la çirkləndirməsindən söz açaraq 
qeyd etdi ki, Azərbaycan dünyada 
mina ilə ən çox çirklənmiş ölkələr 
sırasındadır. Ermənistan işğal 
illərində ərazilərimizə bir milyon-
dan çox mina basdırıb. İkinci Qa-
rabağ müharibəsinin başa çatma-
sından keçən iki il ərzində 250-dən 
çox Azərbaycan vətəndaşı mina 
partlayışları zamanı həlak olub 
və ya ağır yaralanıb. Beynəlxalq 
mütəxəssislərin hesablamalarına 
görə, Azərbaycana ərazilərin mina-
lardan təmizlənməsi məsələsini həll 
etmək üçün, təxminən, 30 il və 25 
milyard ABŞ dolları lazımdır.

Prezident əlavə etdi ki, Qara-
bağ münaqişəsinin həll olunma-
sına baxmayaraq, Ermənistan 
sərhəddə təxribatlar törətməkdə 
davam edir. Bunlardan sonuncusu 
isə bu ilin sentyabr ayında törədilib. 
Azərbaycan Silahlı Qüvvələri 
Ermənistanın hərbi təxribatının 
qarşısını almaq üçün qətiyyətli əks-
həmlə əməliyyatına başlamağa 
məcbur oldu. Bütün bu təxribatlara 
görə məsuliyyət Ermənistanın 
hərbi-siyasi rəhbərliyinin üzərinə 
düşür.

Hazırda görünən budur ki, 
Azərbaycanın və Avropa İttifa-
qının bütün səylərinə baxma-
yaraq, Ermənistan hələ də sülh 
müqaviləsini imzalamaqdan ya-
yınmağa çalışır. Rəsmi İrəvan gah 
delimitasiya, gah status məsələsini 
ortaya ataraq, gah da təxribatlar 
törədərək, sülh müqaviləsinin im-
zalanmasını qeyri-müəyyən vaxta 
qədər uzatmaq istəyir. 

Paşa ƏMİRCANOV,  
“Xalq qəzeti”

Sumqayıt şəhərində YAP-ın 30 illik 
yubileyinə həsr olunmuş tədbir keçirilib
Oktyabrın 19-da Sumqayıt 

şəhər Heydər Əliyev Mərkəzində 
Yeni Azərbaycan Partiyasının (YAP) 
təsis edilməsinin 30-cu ildönümü 
münasibətilə tədbir keçirilib.

Tədbir iştirakçıları əvvəlcə 
ümummilli lider, müasir müstəqil 
Azərbaycan dövlətinin banisi, Yeni 
Azərbaycan Partiyasının qurucusu 
Heydər Əliyevin abidəsini ziyarət 
edib, abidənin önünə gül dəstələri 
düzüblər.

YAP Sumqayıt şəhər təşkilatının 
sədri, partiyanın İdarə Heyətinin 
üzvü Ramiz Hüseynov bildirib ki, ulu 
öndərimiz Heydər Əliyevin yaratdığı 
Yeni Azərbaycan Partiyası  xalqı-
mızın və ölkəmizin həyatına funda-
mental dəyişikliklər gətirməklə yana-
şı, siyasi mübarizələrlə dolu çətin və 
şərəfli bir yol keçib. İqtidar partiyası 
olaraq Yeni Azərbaycan Partiyası 
Heydər Əliyev siyasətinin aparıcı 
qüvvəsi kimi, xalqımızın qarşısında 
dayanan vəzifələrin həll edilməsinə 
layiqli töhfəsini verib və bundan son-
ra da verəcək.

Sumqayıt  Şəhər İcra 
Hakimiyyətinin başçısı Zakir Fərəcov 
çıxış edərək Yeni Azərbaycan Parti-
yasının yaranma tarixindən, həmin 
dövrdəki siyasi proseslərdən, AXC-
“Müsavat” hakimiyyətinin dövlətçiliyi 
məhvə sürükləyən siyasətindən 
bəhs edib. 

YAP Sumqayıt şəhər təşkilatının 
təsis konfransına sədrlik etmiş qa-
baqcıl təhsil işçisi Əvəz Mahmudov, 
Sumqayıt şəhər Ağsaqqallar Şura-
sının sədri Təbrik Quliyev və “Dost-
luq” Mədəniyyət Evinin əməkdaşı, 
fəal gənc Səadət Nəcəfova Yeni 
Azərbaycan Partiyasının ötən 
30 il ərzində qazandığı uğurlar-
dan danışıblar. Natiqlər Prezident 
İlham Əliyevin rəhbərliyi ilə Yeni 
Azərbaycan Partiyasının bundan 
sonra da yüksək nailiyyətlərə imza 
atacağına inamlarını ifadə ediblər.

Tədbirdə çıxış edən YAP Sədrinin 
müavini – Mərkəzi Aparatın rəhbəri 
Tahir Budaqov bildirib ki, Azərbaycan 
xalqının çoxəsrlik dövlətçilik tari-
xinin ən mühüm səhifələrindən və 
həlledici dönüş nöqtələrindən biri 

olan Yeni Azərbaycan Partiyası-
nın yaradılmasının 30-cu ildönümü 
ərəfəsindəyik. Heç şübhəsiz, 30 il 
ərzində zəngin və şərəfli yol keçən, 
ölkəmizin tərəqqisinə layiqli töhfələr 
verən, yeni, müstəqil Azərbaycanın 
parlaq gələcəyi üçün etibarlı zəmin 
formalaşdıran Yeni Azərbaycan Par-
tiyasının tarixi Azərbaycan dövlətinin 
inkişaf salnaməsidir. 

Güclü lider ətrafında yaradı-
lan Yeni Azərbaycan Partiyası qısa 
müddət ərzində siyasi səhnədə la-
yiqli yerini tutdu və xalqı öz ətrafında 
sıx birləşdirdi. Heydər Əliyev Yeni 
Azərbaycan Partiyasının fəaliyyət 
konsepsiyasını və prioritetlərini döv-
rün çağırışlarına, reallıqlarına uy-
ğun müəyyənləşdirdi. YAP müstəqil 
Azərbaycanın maraqlarının etibarlı 

və qətiyyətli müdafiəçisinə çevril-
di. Ölkəmiz 1993–2003-cü illərdə 
Yeni Azərbaycan Partiyasının quru-
cusu, müasir müstəqil Azərbaycan 
dövlətinin banisi Heydər Əliyevin 
rəhbərliyi ilə tarixi nailiyyətlər qazan-
dı, sabitlik adasına, inkişaf diyarına, 
etibarlı tərəfdaşa və güclü dövlətə 
çevrildi.

YAP Mərkəzi Aparatının rəhbəri 
vurğulayıb ki, cənab İlham Əliyev 
2003-cü ildə Prezident, 2005-ci 
ildə isə Yeni Azərbaycan Parti-
yasının Sədri seçildikdən son-
ra həm partiyamızın həyatında, 
həm də Azərbaycanın inkişafında 
keyfiyyətcə yeni mərhələ baş-
landı. Bütün sahələrdə görülən 
işlər, həyata keçirilən sistemli 
və məqsədyönlü islahatlar 

Azərbaycanın milli gücünün artma-
sını, beynəlxalq aləmdə mövqeyinin 
və imicinin güclənməsini, xalq-iqtidar 
birliyinin möhkəmlənməsini təmin 
etdi. Nəhayət, Prezident, müzəffər 
Ali Baş Komandan, partiyamızın 
Sədri cənab İlham Əliyevin rəhbərliyi 
ilə Azərbaycan 44 günlük Vətən 
müharibəsində möhtəşəm qələbə 
qazanaraq tarixi ədalətin və ərazi 
bütövlüyünün bərpasına nail oldu. 
Beləliklə, Azərbaycan ümummilli 
lider Heydər Əliyevin təməlini qoy-
duğu müstəqillik və tərəqqi yolunda 
əmin addımlarla irəliləyərək Zəfər 
zirvəsinə yüksəldi.

Vurğulanıb ki, Yeni Azərbaycan 
Partiyasının təsis edilməsinin 30-cu 
ildönümü ilə əlaqədar partiyanın 
Mərkəzi Aparatı tərəfindən hazır-
lanmış və İdarə Heyətinin qərarı ilə 
təsdiq edilmiş Tədbirlər Planına uy-
ğun olaraq reallaşdırılması nəzərdə 
tutulan bütün tədbirlər YAP-ın 30 il 
ərzində keçdiyi zəngin və şərəfli inki-
şaf yoluna bir daha nəzər salınması 
baxımından mühüm əhəmiyyətə ma-
likdir. 

Sonda YAP sıralarına yeni qo-
şulmuş gənclərə üzvlük vəsiqələri 
təqdim olunub. Bir qrup fəal gənc 
isə YAP Sumqayıt şəhər təşkilatı 
tərəfindən fəxri fərmanlarla təltif 
ediliblər.

“Xalq qəzeti”

Ağdam və Xirosima şəhərləri 
arasında ikitərəfli əməkdaşlığın 

inkişaf etdirilməsi üzrə 
məsələlər müzakirə olunub

Qarabağ iqtisadi rayonuna daxil olan işğaldan azad 
edilmiş ərazilərdə (Şuşa rayonu istisna olmaqla) Azərbaycan 
Respublikası Prezidentinin xüsusi nümayəndəsi Emin Hü-
seynovun rəhbərlik etdiyi nümayəndə heyəti 166 ölkədən 
8,123 şəhərin üzv olduğu “Mayors for Peace” təşəbbüsünün 
10-cu ümumi konfransında iştirakı çərçivəsində Yaponiya-
nın Xirosima şəhərinə səfər edib. 

AZƏRTAC xəbər verir ki, konfransdan öncə xüsusi nümayəndə 
Emin Hüseynov ilə Xirosima şəhərinin meri Kazumi Matsui ara-
sında görüş keçirilib. Görüş zamanı Ağdam rayonun tarixi və 
mədəniyyəti, 30 il ərzində torpaqlarımızda törədilən vandalizm 
aktları, 44 günlük şanlı Vətən müharibəsində qazanılan Qələbə 
və hazırda davam edən yenidənqurma və bərpa prosesləri haq-
qında məlumat verilib, gələcəkdə Ağdam və Xirosima şəhərləri 
arasında ikitərəfli əməkdaşlığın inkişaf etdirilməsi üzrə konkret 
məsələlər müzakirə olunub. 

Görüşdən sonra “Mayors for Peace” təşəbbüsünün 10-cu 
ümumi konfransı fəaliyyətə başlayıb. Konfrans ərzində xüsusi 
nümayəndə Emin Hüseynov ilə “Mayors for Peace” təşəbbüsünə 
üzv olan digər şəhərlərin merləri ikitərəfli əlaqələrin inkişafı üzrə 
müzakirələr aparıblar.              

Daha sonra qonaqlar Xirosima şəhərində atom bombardmanı 
qurbanlarına həsr olunan abidənin önünə əklil və gül dəstələri 
qoyublar.  

Qeyd edək ki, 2008-ci ildə Ağdam şəhəri “Lonely Planet” 
nəşri tərəfindən “Qafqazın Xirosiması” adlandırılıb.     

